
Shri Govindaraja Suprabhatam

శ్రీగోవిన్దరాజసుప్రభాతమ్  

శ్రీభూమినాయక  దయాపర దివ్యమూర్తే
దేవాదిదేవ జగదేకశరణ్య విష్ణో ।

గోపాఙ్గనాకుచతటేషు  నిమగ్నదృష్టే
గోవిన్దరాజ  విజయిన్ తవ సుప్రభాతమ్  ॥ ౧॥

దేవాదిదేవ ఫణిరాజవిహఙ్గరాజ -
రాజత్కిరీటమణిరాజవిరాజితాఙ్ఘ్రే  ।

రాజాధిరాజ వసుదేవకులాధిరాజ
గోవిన్దరాజ  విజయిన్ తవ సుప్రభాతమ్  ॥౨॥

కాసారయోగిపరమాద్భుతభక్తిబద్ధ -
వాఙ్మూలభూషితమహోత్పలరమ్యపాద ।

గోపాధినాథ వసుదేవకుమార కృష్ణ
గోవిన్దరాజ  విజయిన్ తవ సుప్రభాతమ్  ॥ ౩॥

శ్రీభూతయోగిపరికల్పితదివ్యమాన -
జ్ఞానప్రదీపపరిదృశ్యరతైకతాన    ।

గోగోపజాలపరిరక్షణబద్ధదీక్ష
గోవిన్దరాజ  విజయిన్ తవ సుప్రభాతమ్  ॥ ౪॥

మాన్యానుభావమహదాహ్వయయోగిదృష్టే
శ్రీశఙ్ఖచక్రకమలాసహితామలాఙ్గ    ।

గోపీజనప్రియచరిత్ర  విచిత్రవేష -
గోవిన్దరాజ  విజయిన్ తవ సుప్రభాతమ్  ॥ ౫॥

శ్రీమత్త్వదీయపదపఙ్కజభక్తినిష్ఠ  -
శ్రీభక్తిసారమునినిశ్చితముఖ్యతత్త్వ   ।

గోపీజనార్తిహర గోపజనాన్తరఙ్గ
గోవిన్దరాజ  విజయిన్ తవ సుప్రభాతమ్  ॥౬॥

శ్రీగోవిన్దరాజసుప్రభాతమ్  

శ్రీమత్పరాకుశమునీన్ద్రసహస్రశాఖ   -
సంస్తూయమానచరణామ్బుజ సర్వశేషిన్ ।

గోపాలవంశతిలకాచ్యుతపాదపద్మ
గోవిన్దరాజ  విజయిన్ తవ సుప్రభాతమ్  ॥ ౭॥

శేషాచలే మహతి పాదపపక్షిజన్మ
తద్భక్తితః  స్పృహయతా కులశేఖరేణ ।

రాజ్ఞా పునఃపునరుపాసితపాదపద్మ
గోవిన్దరాజ  విజయిన్ తవ సుప్రభాతమ్  ॥౮॥

శ్రీవిష్ణుచిత్తకృతమఙ్గలదివ్యసూక్తే  
తన్మానసామ్బురుహకల్పితనిత్యవాస ।

గోపాలబాలయువతీవిటసార్వభౌమ
గోవిన్దరాజ  విజయిన్ తవ సుప్రభాతమ్  ॥౯॥

శ్రీవిష్ణుచిత్తకులనన్దనకల్పవల్లీ  
గోదాలకాన్తవినివేశితమాల్యలోల ।

గోపాఙ్గనాకుచకులాచలమధ్యసుప్త
గోవిన్దరాజ  విజయిన్ తవ సుప్రభాతమ్  ॥ ౧౦॥

భక్తాఙ్ఘ్రిరేణుమునినా  పరమత్వదీయ-

శేషత్వమాశ్రితవతా  విమలేన నిత్యమ్ ।
ప్రాబోధకీస్తుతికృతా  హ్యవబోధితశ్రీః

గోవిన్దరాజ  విజయిన్ తవ సుప్రభాతమ్  ॥ ౧౧॥
శ్రీపాణనామకమహామునిదివ్యనామ -

దివ్యానుభావదయమానదృగఞ్చలాఖ్య ।
పూర్ణానుకమ్ప  పురుషోత్తమ పుష్కరాక్ష

గోవిన్దరాజ  విజయిన్ తవ సుప్రభాతమ్  ॥ ౧౨॥
భక్తోత్తమాయ  పరకాలమునీన్ద్రనామ్నే

విశ్రాణితాతులమహాతనుమూలమన్త్ర  ।
సర్వాత్మరక్షణవిచక్షణ చక్రపాణే

గోవిన్దరాజ  విజయిన్ తవ సుప్రభాతమ్  ॥ ౧౩॥
సత్త్వోత్తరైః   సతతసేవ్యపదామ్బుజేన

శ్రీగోవిన్దరాజసుప్రభాతమ్  

సంసారతారకదయార్ద్రదృగఞ్చలేన  ।
సౌమ్యోపయన్తుమునిమానసరాజహంస

గోవిన్దరాజ  విజయిన్ తవ సుప్రభాతమ్  ॥ ౧౪॥
భక్తప్రపన్నకులనాయకభాష్యకార -
సఙ్కల్పకల్పతరుదివ్యఫలామలాత్మన్ ।

శ్రీశేషశైలనికటస్థితశేషశాయిన్  
గోవిన్దరాజ  విజయిన్ తవ సుప్రభాతమ్  ॥ ౧౫॥

శ్రీమచ్ఛఠారికరుణాశ్రితదేవగాన  -
సారజ్ఞనాథనునిసన్నుతపుణ్యమూర్త  ।

గోబ్రాహ్మణప్రియగురో   శ్రితపారిజాత
గోవిన్దరాజ  విజయిన్ తవ సుప్రభాతమ్  ॥ ౧౬॥

దేవ ప్రసిద్ధ  కరుణాకర భక్తవర్గ -
సేనాపతిప్రణయితాఖిలలోకభానో  ।

శ్రీవాసదివ్యనగరాధిప  రాజరాజ
గోవిన్దరాజ  విజయిన్ తవ సుప్రభాతమ్  ॥ ౧౭॥

ఇతి శ్రీగోవిన్దరాజసుప్రభాతం    సమ్పూర్ణమ్  ।

